
L'ëa ô disegno do schêuggio tanto vago

Ne-ô so complesso e në figûe e në grotte,

Ch’ô paiva opea d’un Genio oppû d’un mago,

E coscì ben ideôu, che tutte e votte

Che se gh’andava co-e canoe do lago,

E prie che da-i incavi non ëan rotte

Ean comme schæn da poeî montâ in sciö cian

Senz’aggiuttâse cö zenoggio e a man.

Do schêuggio a-ô cian dä balaûstrâ distante,

Ma paralella ä so circonferenza

Gh’ëa uña schainâ d’un diametro bastante

Pe bazâghe all’arrivo da Sapienza

Un tempio in marmo solido, elegante,

Sommo nell’arte e ne-a magnificenza,

E in çimma e in mezo a questa un pedestallo

Quadrato e dell’altezza d’un cavallo.

Arrivavan frattanto a Dea e l’Eroe

A-ô lago, che a gran fabbrica ô circondâ;

E intravan drento in t’ûña de canoe,

Ch’a l'ea zà pronta e lì vixin ä sponda;

Lesti dui genii l’han guiddâ con dôe

Remme a-ô gran schêuggio, base da Rotonda;

Dove sbarcando a-ô gian Colombo a man

Dava a Dea stessa pe montâ in sciö cian.

Arrivando lô in çimma dall’informe

Gran massa li ammûggiâ di materiali,

Dexe do coro, chi ne segue i orme,

Piggian dui mezi globi colossali,

Ch’ëan d’avorio ô ciù gianco, e aveivan forme

E diinonscioîn perfettamente eguali,

E ne-a parte convessa in gio descrito

D’ægue e de tære un numero infinito.

